
«І. ЖАНСҮГІРОВ АТЫНДАҒЫ ЖЕТІСУ 

УНИВЕРСИТЕТІ» КЕАҚ БАСҚАРМА 
ТӨРАҒАСЫ - РЕКТОР ЕРМЕК БӨРІБАЕВ  
2025 ЖЫЛДЫҢ ҚОРЫТЫНДЫСЫ БОЙ-
ЫНША ОБЛЫС ТҰРҒЫНДАРЫ АЛДЫН-
ДА ЕСЕП БЕРДІ.  ЕСЕПТІК КЕЗДЕСУГЕ 
ОБЛЫСТЫҚ, ҚАЛАЛЫҚ МӘСЛИХАТ ДЕ-
ПУТАТТАРЫ, ҚАЛА ТҰРҒЫНДАРЫ ЖӘНЕ 
ЖЕТІСУ УНИВЕРСИТЕТІНІҢ ҰЖЫМЫ 
ҚАТЫСТЫ.

І.Жансүгіров атындағы Жетісу 
университеті 2024–2025 оқу жылында 
білім беру, ғылым және халықаралық 
ынтымақтастық бағыттарында тұрақты 
дамуын көрсетті. Университетте 800-
ден астам профессор-оқытушы еңбек 
етеді, олардың 51 пайызы ғылыми 

ЖЫЛ ҚОРЫТЫНДЫСЫ

дәрежеге ие. Ғылым докторлары, PhD, 
ғылым кандидаттарының үлесі жыл 
сайын артып келеді.

Білім беру қызметі аясында 117 
білім беру бағдарламасы жүзеге 
асырылып, жасанды интеллект, тау 
және альпілік экология, экономика 
және басқару сынды жаңа бағыттар 
ашылды. Студенттер саны 2024 жылы 
5809-ды, 2025 жылы 6401-ді құрады. 
Түлектердің жұмысқа орналасуы 
89 пайызды  көрсетті. Университет 
ұлттық және халықаралық рейтингтер-

де айтарлықтай нәтижеге қол жеткізді.  
Білім сапасын қамтамасыздандыру 
бойынша тәуелсіз агенттігі IQAA 
Ranking (НАОКО) жүргізген 2025 жылғы 
инстиуционалдық рейтинг нәтижелері 
бойынша ЖУ көпсалалы ЖОО ара-
сында үздік үштікке енді. «Атамекен» 
ҰКП рейтингі бойынша 10 білім беру 
бағдарламасы үздік ондыққа енсе, UI 
GreenMetric, QS Asia, Times Higher 

Education рейтингтерінде позициясы 
жақсарды.

   ЖУ 85-тен астам шетелдік универ-
ситеттермен ынтымақтастық орнатқан. 
Серіктес ЖОО ішінде 15 университет 
халықаралық рейтингтерде ТОП 1000-
ға кіреді. 

Б іл ім  ордасының  оқытушы-
ғ а л ы м д а р ы  г р а н т т ы қ  ж ә не 
б а ғ д а р л а м а л ы  н ы с а н а л ы 
қаржыландыру аясында бірнеше 
бағыт бойынша 3.5 миллиардтан 
астам теңгенің  ғылыми жобасы мен 
бағдарламасын орындап жатыр.             
Ғылыми салада «Jas Galym» жо-
балары, гранттық қаржыландыру 
көлемінің өсуі, патенттер мен авторлық 
куәліктердің алынуы университеттің 
ғылыми әлеуетін арттырды. Заманауи 
зертханалар, халықаралық кампу-

стар мен академиялық ұтқырлық 
бағдарламалары университеттің 
бәсекеге қабілеттілігін нығайта түсті.

Университетте қос дипломды білім 
беру бағдарламалары жүзеге асы-
рылып келеді.  Бұл бағдарламалар 
а я с ы н д а  с т у д ен т т е р  А л т а й 
мемлекеттік, Пшасныш Лингвистика-
техникалық, Поморск және Жилина 
университеттерінде магистратура 
бойынша, ал Марке университетінде 
бакалавриат бойынша білім алады.

Мемлекет  басшысы Қасым-
Жомарт Тоқаевтың тапсырмасына 
сәйкес елімізде шетелдік жетекші 
университеттердің филиалдары 
ашылып, осы бағытта Ғылым және 
жоғары білім министрлігі жүйелі жұмыс 

атқарды. Соның нәтижесінде Жетісу 
университетінің жанынан Италияның 
Марке политехникалық университетінің 
филиалы ашылды. 

Қазіргі уақытта филиалда 27 студент 
білім алып жатыр. Бағдарламаны та-
бысты аяқтаған түлектерге Италияның 
Ауыл шаруашылығы ғылымдары мен 
технологиялары саласындағы бака-
лавр дипломы және Қазақстанның 
Ауыл шаруашылығы бакалавры ди-
пломы беріледі.

І.Жансүгіров атындағы Жетісу 
университеті соңғы жылдары білім 
мен ғылымды дамытумен қатар, 
жастар саясаты мен әлеуметтік 
қолдау, инфрақұрылымды жаңғырту 

бағыттарында кешенді жұмыстар 
атқаруда.

Жастардың азаматтық белсенділігін 
арттыру – университеттің басты 
басымдықтарының бірі.  2023–
2025 жылдары жастар ұйымдары, 
волонтерлік қозғалыстар, спорттық 
және зияткерлік іс-шаралар саны 
едәуір өсті. Университет жаста-
ры облыстық, республикалық және 
халықаралық деңгейде чемпион атан-
ды.

И нф р а қ ұ р ы л ы м д ы  д а м ы т у 
бағытында оқу корпустарында 
күрделі жөндеу жұмыстары жүргізіліп, 
демеушілердің қолдауымен жаңа 
нысандар салынды. Атап айтқанда, 
KAINAR-AKB аккумулятор зауытының 

демеушілігімен №3 оқу корпусындағы 
акт залы жаңғыртылуда, ал облыс 
әкімдігінің қолдауымен №2 оқу корпу-
сы аумағы абаттандырылды.

         2026 жылға арналған даму 
жоспарында ғылыми зерттеулерді 
к е ң е й т у ,  и н к л ю з и в т і  о р т а 
қалыптастыру, жасанды интеллект 
пен цифрлық технологияларды енгізу, 
халықаралық әріптестікті нығайту 
және студенттік өмір сапасын артты-
ру көзделген. Жоспарланған бағыттар 
бойынша жүргізілген жұмыстар 
университеттің білім беру, ғылыми-
зерттеу және әлеуметтік инфрақұрылым 
саласында тұрақты дамуға қол 
жеткізгенін көрсетті.

Мамандық таңдау – әр адамның өміріндегі шешуші сәт. Мен үшін 
бұл таңдау айқын әрі терең мағынаға ие болды. Педагогика- психо-
логия мамандығын таңдау себебім, әрбір адамның ішкі күшін оятып, 
оның эмоционалдық саулығын қорғағым келді. Мен болашақта 
жұмысымды жаңа әдіспен істеймін, кабинетім – формальды есеп 
беру орны емес,  ашық диалог және шығармашылық,  еркіндік алаңы 
болады. Басты ұстанымым – әр оқушыға  дара тұлға ретінде қарау.  
Олардың әрқайсысының тағдырына жауапкершілікпен қараймын. Мен 
тек «қиын балалармен» жұмыс істемеймін,  әрбір оқушының әлеуетін 
толық ашуға көмектесемін. Болашақ жұмысымның басым бағыттары: 
Цифрлық психологиялық қолдау.  Қазіргі жастар әлеуметтік желіде 
өмір сүреді. Мен осы ортадағы кибербуллинг, интернетке тәуелділік 
сияқты заманауи мәселелермен жұмыс істеудің тиімді, инновациялық 
әдістерін меңгеруге тырысамын.Эмоционалды интеллекті дамыту: Білім ғана жеткіліксіз. 
Оқушыларға өз сезімдерін тануды, басқаруды және басқа адамдармен эмпатия орнатуды 
үйрететін арнайы тренингтер өткізуді жоспарлаймын. Бұл – олардың ертеңгі табысты әрі 
бақытты өмірінің кілті. Мектептегі позитивті мәдениет: мектеп ұжымында бір-біріне деген 
сенім мен қолдауға негізделген жағымды психологиялық климат қалыптастыруға атсалы-
самын. Мұғалімдер, ата-аналар және оқушылар бір команда болып жұмыс істеуі керек. 
Алған теориялық білімімді шынайы өмірдегі тәжірибемен ұштастыруға тырысамын. Өз 
ісіме деген ынтам мен үздіксіз ізденісім – менің болашақтағы кәсіби жетістіктерімнің кепілі. 
Арманым – Қазақстан мектептеріндегі психологиялық қызметтің сапасын жаңа деңгейге 
көтеру. Алдағы уақытта шәкіртімнің өзіне сенімді, ішкі үйлесімі бар және өмірді сүйетін 
тұлға болып өсуі – менің ең үлкен мақсатым. Таңдаған  мамандығымның  қиындығына да, 
қызығына да дайынмын.

Педагог-психолог мамандығын таңдау – бұл екі маңызды рөлді 
білім берушіні және ішкі әлемді түсінушіні біріктіру деген сөз. Мен 
үшін бұл – оқушының тек ақыл-ойы мен білім деңгейіне ғана емес, 
сонымен бірге оның эмоционалдық тұрақтылығына, әлеуметтік 
бейімделуіне және психикалық саулығына терең үңілу мисси-
ясы. Бұл мамандықты оқушылардың өмірлік қиындықтарына 
көмек қолын созу, олардың өзіне деген сенімділігін арттыру және 
жан дүниесінің үйлесімді дамуына жағдай жасау мақсатында 
таңдадым.

Менің кәсіби ұстанымым — оқушыны тұлға ретінде қабылдау 
және оның мінез-құлқының негізінде жатқан себептерді түсіну. 
Білім беру үдерісіндегі менің негізгі рөлім – көпір болу. Бір жағынан, 
оқушының эмоционалдық және психологиялық қажеттіліктерін 
мұғалімдерге, ата-аналарға жеткізу; екінші жағынан, оқушыға өзін-өзі тануға, өмірлік 
дағдыларды меңгеруге және өз мәселелерін шешуге үйрету.

Менің жұмысымның негізгі бағыттары:
Диагностика: оқушының оқуға деген мотивациясын, қарым-қатынас мәселелерін не-

месе даму ерекшеліктерін анықтау.
Коррекция және кеңес беру: қиындықтар туындаған жағдайда, жеке немесе топтық 

тренингтер, арт-терапия немесе когнитивтік-мінез-құлықтық әдістер арқылы көмек көрсету.
Профилактика: мектептегі буллингтің, оқу үлгерімінің төмендеуінің және эмоционалдық 

күйзелістің алдын алу мақсатында сабақтар мен семинарлар өткізу.
Педагог-психолог ретінде мен еңбек ететін ең маңызды сала – оқушының өзіндік 

«Менін» қалыптастыруына көмектесу. Мен оқушылардың өмір жолындағы жанашыр 
досы, қолдаушысы және саналы өмірге бағыттаушысы болғым келеді.

Өзімді педагогпын деп айтуға әлі ертерек шығар, бірақ жүрегімде 
осы сөз 

әлдеқашан өз орнын тапқан. Менің жолым – білім мен  адам 
жанының тереңіне үңілетін қасиетті жол. Бұл жол кейде күрделі, 
кейде нәзік, бірақ еңбастысы – мағыналы.

Педагог болу біреудің өміріне жарық сыйлау. Ол жарық ешқашан 
сөне қоймайды, себебі шынайы ұстаздың жылуы шәкірттің жадын-
да мәңгі сақталады. Мұғалім — бір ғана мамандық иесі емес, ол 
– өмірдің әр сәтінде тәрбиеші, психолог, дос әрі бағыт көрсетуші.

Мен үшін педагогика – бұл ғылымнан бұрын, адамды сүю өнері. 
Өйткені білім тек санаға емес, жүрекке де жол табуы керек. Кейде 
бір жылы сөз, бір түсіністік сәті — жүз кітаптан артық әсер етеді. 

Болашақта мен  шәкірт жүрегіне жол тауып, оның жандүниесін тыңдай алатын  ұстаз 
болғым келеді.

Мен оқып жүрген әр дәріс, әр тәжірибе мені сол арманға бір қадам жақындатады. Әр бала 
– әлемнің кішкентай ғаламы, ал педагог   сол ғаламның үйлесімін сақтаушы. Шәкірттермен 
бірге күліп, бірге армандау, олардың көзіндегі сенімді көру – бұл мамандықтың еңүлкен 
сыйы.

Мұғалім болу бала күнгі арманым. Бар ықыласыңды салып 
жауапкершілікті сезіне отырып, зейін қойып, оқушыларға білім 
беру,тәрбиеші болу,  жақсы мен жаманды ажыратуға үйрету, 
мектептегі ата анасы болу, олардың жеткен жетістігіне өзің 
жеткендей қуанып, қиындықтарынан  бірге шығуға  тырысу... 
осының барлығы менің қиялымдағы педагогтың қызметтері.  
Маған бұл мамандықты таңдауға   ұлылардың  ұлылығы әсер 
етті. Оларды  қаһармандар деп қабылдадым. Алғашқы мектеп 
ашқан Ыбырай, әліппе  жазған Ахмет, ұлы ойдың иесі Абай 
атамыздың өнегісінен  үлгі алып,  адам жанына тереңірек үңілуді 
мақсат қылып  осы мамандықты таңдадым.

Педагогтық қызметте біліммен қатар тәрбие қызметі де бар.
Тәрбиесіз берілген білім адамзаттың қас жауы деп әл Фараби 
бабамыз айтқандай адамгершілік пен парасаттылықты  адам бойына сіңіру қажет. Ал 
ол үшін ұстаз алдымен өзі үлгі болу керек.

АЗИЗОВ НУРШАТ

БАУЫРЖАНҚЫЗЫ МЕРЕЙ 

Педагог болу – жай ғана мамандық таңдау емес, бұл 
адамның өзіне және өзгеге қойған үлкен жауапкершілігі. 
Менің педагог болу туралы шешімім де бір күнде пайда 
болған жоқ. Ол өмір жолымда кездескен ұстаздардың 
ықпалы, өзім сезінген құндылықтар және балалармен 
жұмыс  кезінде алған тәжірибем арқылы біртіндеп 
қалыптасты. 

Педагог – тек білім беретін тұлға  емес. Ол – баланың 
ішкі әлеміне терең үңіле алатын, оның қажеттіліктерін 
сезетін, тұлғалық дамуына жағдай жасайтын маман. 
Мен педагог-психолог болуға дайындалып жүріп, әрбір 
баланың өзіндік әлемі, өзіндік болмысы бар екенін 
түсіндім. Кей балалар ашық, белсенді болса, енді біреулері 
тұйық, өзіне сенімсіз болып келеді. Педагогтың міндеті – 
осы айырмашылықтарға қарап балаға «баға беру» емес, 
керісінше, әрқайсысына жеке тәсіл табу. Бұл – мені осы 
мамандыққа жақындатқан ең басты ойлардың бірі.

Жақында мектепте өткен тәжірибем маған көп нәрсені ұқтырды. Сабаққа келген 
әрбір оқушының көңіл-күйін, мінез-құлқын, реакциясын бақылап, олардың бір-біріне 
қаншалықты ұқсамайтынын байқадым. Бір оқушыны бір сөзбен жігерлендіруге болады, 
екіншісін сол сөзбен ренжітіп алуға болады. Сонда мен педагог болу – тек дұрыс оқыту 
әдісін меңгеру емес, ең алдымен баланы түсіну екеніне көзім жетті. Әр әрекетің, әр 
сөзің оның жүрегінде із қалдыруы мүмкін. Сондықтан педагогтың жүрегі жұмсақ, сөзі 
байыпты, ойы терең болуы тиіс.

Педагог мамандығын игере жүріп мен болашақта қандай ұстаз боламын,  балаларға  
біліммен қатар, өмірлік бағыт бере аламын ба, олар маған сенім арта ала ма?-деген  
сұрақтарды өзіме көп қоямын.  Бұл сұрақтар мені кейде қорқытады, бірақ көбіне шабыт 
береді. Өйткені оқушының сенімін ақтау – педагог үшін ең жоғарғы марапаттардың бірі.

Педагог болу – үздіксіз даму. Қазіргі заманда ақпарат күн сайын жаңарып отырады, 
балалардың қызығушылықтары, ойлау тәсілі, қабылдау жылдамдығы да өзгеріп жа-
тыр. Ал педагог тоқтап қалса, оның айтқаны оқушыға ықпал етпейді. Сондықтан мен 
болашақта үнемі ізденіп, жаңа әдістерді, заманауи оқыту технологияларын меңгеріп 
отыруды өзіме мақсат еттім. Педагогикалық оқыту әдістемесін үйрену маған тек теория 
бермейді, ол мені болашақтағы кәсіби жолыма дайындайды.

Бірақ теориядан да маңызды бір нәрсе бар – адами қасиеттер. Мен үшін педагогтың 
ең күшті қаруы – оның мейірімі мен шыдамдылығы. Сабақ үстінде оқушылар кейде ер-
келеп, кейде шаршап келеді, кейде бір-бірімен келісе алмай жатады. Осындай сәттерде 
педагогтың сабырлы болып, жағдайды дұрыс бағытқа бұра алуы – үлкен өнер. Мен 
осы қасиеттерімді дамытып, әр баланы түсінуге тырысатын педагог болғым келеді.

«Мен – педагог» деген сөзді айтқанда,  көз алдыма болашақтағы оқушыларым  
елестейді. Олардың арасынан біреуі бәлкім менен  өмірін өзгертер кеңес алар, енді бірі 
өзіне сенім ұялатар...  Сол шәкірттерім ертеңгі күні жақсы азамат болып қалыптасса,   
менің ең үлкен жетістігім осы емес пе?!.

Сондықтан мен үшін педагог болу – жүректен шыққан таңдау. Бұл жолда қиындықтар 
да, жауапкершілік те көп екенін білемін. Бірақ дәл осы жол мені қуантады, дамытады 
және өміріме мән береді.

БОГАСКУЛОВ НҰРСҰЛТАН

ЧУПТЕМИСОВА БИБИНУР

МАРАТҚЫЗЫ АЖАР

БИСЕИТ АРШАГҮЛ

Өмір шынымен де керемет. Бала кезімде арман етіп, кейін ұмытқан арманым – қазіргі 
мамандығым. Мен ұмытқанмен, менің таныстарым: «осы қыздан мықты психолог шығады» 
деуші еді. Мен жай ғана психолог емеспін, мен – педагогпын.

Қиындығы мен алғысы ұштасқан бұл мамандық мен үшін жай жұмыс емес, жүрек 
таңдауы. Педагог болу – тек білім беру емес, адам тәрбиелеу. Баланың бойындағы жақсы 
қасиеттерді оятып, сенім ұялату – ұстаздың ең басты міндеті. Әрбір баланың мінезі әртүрлі, 
сол себепті оларға жеке көзқараспен қарап, тіл табыса білу – нағыз педагогтың өнері.

Тәрбие – баланың болашағына салынған ең берік іргетас. Сол іргетасты дұрыс қалау 
үшін мұғалім әр шәкіртпен жылы сөйлесіп, сенім орната білуі керек. Мен үшін әр бала – 
бір әлем. Сол әлемге ене білу, оның ойы мен сезімін түсіну, қателігін емес, мүмкіндігін 
көру – менің басты қағидам.

Баламен араласа алу – педагогтың ең маңызды қасиеті. Себебі бала тек тыңдаған 
емес, түсінген ұстазды жақсы көреді. Сондықтан мен әр баламен достық қарым-қатынас 

Мен — педагогпын. Бұл сөздің астарында үлкен жауапкершілік, мейірім мен рухани 
күш жатыр. Педагог болу – әр баланың жүрегіне жол таба отырып, олардың болашағына 
бағыт беру. Мен үшін педагог болу – үнемі ізденіс пен дамудың жолы. Әр оқушының 
қабілетін байқап, оны аша білу – ең үлкен қуаныш. Балалардың көзіндегі қуаныш  мен 
үшін ең қымбат марапат.

Менің мамандығым педагогикамен қоса психологияны да қамтиды. Яғни, педагог - пси-
холог. Педагог баланың білімін дамытса, психолог оның жан дүниесін зерттеп, рухани 
тепе-теңдігін сақтауға көмектеседі. Ал екеуінің бірлескен еңбегі – оқушының жан-жақты 
жетілуіне жол ашады. Сондықтан нағыз педагог әрдайым психологиялық мәдениеті 
жоғары, әр баланың мінезін, көңіл күйін сезе білетін маман болуы тиіс.

Педагогтың әр күні – жаңа ашылулар мен ізденістерге толы. Кейде бір жылы сөз,  
мейірім  баланың өмірін түбегейлі өзгерте алады. Сол себепті мен әр сабағымда тек 
білім емес, сенім мен шабыт сыйлауға тырысамын.

Педагог болу - үлкен жауапкершілік. Бұл жай ғана мамандық емес, 
адам жанына сәулесін түсіретін, жүрек жылуын сыйлайтын ұлы өнер. 
Мен педагог болуды өз еркіммен, жүрегімнің қалауымен таңдадым. 
Өйткені мен үшін ең үлкен бақыт бала көзіне қуаныш ұялатып, оның 
жетістігін көру.

Педагог шәкірт жүрегіне жол таба алатын, өмірге бағыт беретін тұлға. 
Мұғалімнің әр сөзі, әр ісі оқушының болашағына әсер етеді. Сондықтан 
мен өзімнің әр сабағымда балаларға тек білім беріп қана қоймай, 
адамгершілікке, еңбекқорлыққа, ізгілікке тәрбиелеуге тырысамын.

Қазіргі заман мұғалімнен кәсіби шеберлік пен қатар жаңашылдық 
пен шығармашылықты  талап етеді. Сол себепті мен үнемі ізденіс 
үстінде жүремін, яғни, жаңа технологияларды меңгеріп, оқушылардың 

қызығушылығын оятуға, оқу процесін заманауи тұрғыда ұйымдастыруға күш саламын.
Мен үшін педагог болу өмірді сүю, адамды сүю, болашаққа сену. Менің ең басты мақсатым 

- өз ісіме адал болып, оқушылардың жүрегінде жақсы із қалдыру.

П с и х о л о г и я  ғ ы л ы м д а р ы н ы ң 
докторы,қауымдастырылған про-
фессор, оқытушы Хапиза  Наубаева 
студенттеріне «Мен – педагог» 
тақырыбында эссе жазырған екен. 
Оқырмандарға  студенттердің 
шығармаларын ұсынамыз.

орнатуға, олардың ішкі жан дүниесін сезінуге тырысамын. Бұл – менің мамандығымның 
ең әдемі жағы.

Педагог болу – сабыр мен мейірімділікті талап етеді. Кейде шаршайсың, кейде қиындық 
кездеседі, бірақ баланың көзіндегі сенім мен қуаныш бәрін ұмыттырады. Менің мақсатым 
– әр шәкіртімнің жүрегіне жарық нұр себу, олардың болашағына жол ашу.

Сол себепті мен өз мамандығымды мақтан тұтамын. Мен – педагогпын. Мен – бала 
жүрегіне жол таба алатын тәрбиешімін. Бұл менің өмірімнің мәні және ең үлкен бақытым.

ТОҚТАСЫН АЙЫМ

                                                Құрметті студенттер!
«Мен – педагогпын» тақырыбындағы эсселеріңізден сіздердің мамандыққа 

деген шынайы қызығушылықтарыңыз бен жауапкершіліктеріңіз айқын 
көрінді. Әрқайсыңыз педагог пен педагог-психологтың маңызын терең 
түсініп, бала жүрегіне жол табуды, қолдау көрсетуді, бағыт беруді басты 
міндет деп қабылдапсыздар.

Эсселерден мейірім, адамгершілік, ізденіс, жаңашылдыққа ұмтылу сияқты 
болашақ маманға қажет қасиеттер анық байқалады. Бұл — сендердің 
дұрыс жолда екендеріңнің белгісі.

Барлықтарыңызға алдағы кәсіби өсуде табыс тілеймін. Болашақта 
жақсы ұстаз болып қалыптасатындарыңа сенемін. 

                                                                                                                Хапиза  НАУБАЕВА, 
                                                                               психология ғылымдарының докторы,
                                                                         қауымдастырылған профессор, оқытушы.

Дін  қоғаммен тығыз байланысты болғандықтан  өзінің орындайтын функциялары мен рөлі 
бар. Мағынасы ұқсас  болғанымен олардың өзіне тән айырмашылықтары мен ерекшеліктері 
болады. Діннің функциясы қоғамдағы салалық қызметтерді көрсетсе, рөлі  сол тұжырымның 
қорытындысы болып табылады.  

Дін көптеген халықтардың мәдени және рухани мұрасының маңызды бөлігі бола отырып, 
тез өзгеретін әлеуметтік және технологиялық жағдайларға қарамастан, жастардың өмірінде 
маңызды рөл атқаруда. Жастар дәстүрлер мен жаңа тенденциялардың тоғысқан жерінде 
орналасқан ең серпінді дамып келе жатқан әлеуметтік топтардың бірі. Жастардың  қазіргі 
құндылықтарына діннің қандай қатысы бар деген сұрақ  өзекті. Көптеген жастар үшін дін 
тек наным-сенім жүйесі ғана емес, сонымен қатар моральдық бағыт-бағдар берудің қайнар 
көзі, бірлікті сезіну және рухани қолдау күші болып отыр. Тұрақты өзгерістер мен белгісіздік 
жағдайында діни дәстүрлер қолдау көрсетіп, дүниетанымын қалыптастыруға көмектесе алады. 

Дін адамның дүниеге деген қөзқарасына мән береді. Жастар санасында әлем қалай болады, 
өмірдің мәні, әлемдік құбылыстар, әлемдік баға т.б компоненттерді түсіндіреді. Қоғамның не 
екеніне оның мән мақсатына діни тұрғыдан жауап береді. Осы жағдайда адам санасында 
әлемді Құдай жаратты және біз бекітілген діни жоралғыларды, парыз бен міндеттемелерді 
орындауымыз қажет деген түсінік қалыптасады. Санасы әлі қатаймаған жасөспірімге діни 
құндылықтарды терең игеру теріс әсер беруіде мүмкін. Нақты осы бағытта  жол көрсетуші 
тұлға болмағандықтан кез келген дінді теріс бағытта түсініп, болашақта қоғамға зиян келтіруі 
әбден ықтимал. 

Келесі функцияға орын толтырушы (компенсаторлық) – яғни адам өз дәрменсіздігінен, шама-
сы келмеген жағдайда құдайға, жоғары тылсым күшке сенім артуы, медицина көмектеспеген 
жағдайда ем шипа іздеуі, алға қойған мақсаттарға жетудегі қиындықтарда әр түрлі діни 
бағыттағы жолдарға түсуі болмақ. Бұл жерде барлық адамдар құдай алдында теңбіз деп 
бастарына түскен қиындықтарына құдай көмектеседі деп діни ғибадат үйлеріне жиі бара-
ды, әлеуметтік желідегі осы бағыттағы ақпараттарды көптеп іздейді,  түрлі діни бағыттағы 
кітаптарға деген қызығушылықтары артады. Мектеп оқушылары, колледж, университет 
студенттерінің емтихан уақыты жақындағанда мешітке жиілеп баруы осы мәселенің қоғамдағы 
көрінісі. 

Келесі бұл реттеушілік функциясына жеке адамның, ұжымның, қауым адамдарының белгілі 
бір идеясын, құндылықтарын, әдет–ғұрып, дәстүр институттары, адамдар арасындағы қарым 
қатынастар, отбасы мүшелерінің міндеттері т.б жатады. Бұл жерде отбасы мүшесіне талдау 
жасағанда әке мен ананың рөлі, балаға дұрыс тәлім тәрбие беруі, қоғамдағы зайырлық түсінігі, 
шариғат заңдарына деген көзқарасы, неке түсінігі, діни мораль т.б жатқызамыз. Түсіндіре 
айтқанда, діннің басты «реттеуші» функциясы адамдық қарым –қатынастарды белгілі бір 
тәртіпке келтіріп, оның құдыреттілігі мен қасиеттілігіне адамдарды иландыру, сендіру. 

Діннің интеграциялық – дезинтеграциялық функциясы арқылы дін одақ құрып, ыдыратушы 
күшке ие. Бір көзқарастық бағытты ұстанушы дін өкілдері бас қосады. Діни мереке күндері 
бірлесіп құлшылық жасап, өмірге деген бағыттарын анықтайды. Бірақ жастарға бұл бағыттың 
қауіптілігі діннің ыдыратушы функциясын толық түсінбей теріс бағытқа жол сілтейді. Қазіргі 
қоғамда ата–анасына баланың қарсы келуі (ас ішуден бас тарту, халал және харам мәселесі) 
діни бағыттардың әр түрлігіне қатысты бір-бірін айыптауы қауіпті жағдай.  Жер бетіндегі 
діндердің барлығы құдайға деген сенімді, қоғамдағы толеранттылықты, ұлттар мен этностар 
арасындағы бауырмашылдықты, отбасы мүшелерінің бір-біріне деген құрметін насихаттайды. 

Кезекті бағыт діннің мәдениет таратушы фукнциясы алғашқы қауымдық және орта ғасыр 
заманында үлкен орын алды. Діни ілім–жазудың, кітап басудың, өнердің бастамасында 
табылып қазіргі уақытта да жоғалмады. Көп жағдайда жастардың белгілі бір дінге деген 
қызығушылығы туындап басқа мәдениетті де бойына сіңіре бастайды. Жастардың бойын-
да  басқа тілді игеру барысында сол мәдениетке деген талпынысы туындайды. Әлеуметтік 
желілерден ақпарат жинап, сол мәдениеттегі құбылыстарды сіңіреді. Күнделікті жағдайда 
басқа ұлт секілді киіну, тамақтану, сол мемлекетке болашақта баруға талпыну, сол елдің 
азаматтарымен сөйлесу т.б әкеледі. 

Діннің осындай және басқа да фукнциялары өзінің маңызы мен рөлі жағынан әр түрлі 
нәтиже бергенімен зайырлы қоғам түсінігі елімізде құндылықтар жүйесін құрады. 

Дегенмен, кейбір жастар үшін діни көзқарастар заман талабына бейімделе отырып, қайта 
құрылуда: сенімге жеке көзқарас, оның құндылықтарын еркіндік, теңдік және толеранттылық 
туралы заманауи идеялар контекстінде түсіну нышаны бар. Қазіргі жастар көбінесе таңдау 
еркіндігі, адам құқығы, гендерлік теңдік, экологиялық сана, инновация сияқты ұғымдарды 
бағалайды. Бұл құндылықтар кейде дәстүрлі діни нормалармен келіспеушілік туғызып, жа-
стар арасында ішкі қайшылықтар туғызады. Мысалы, гендерлік теңдік пен жыныстық бағдар 
мәселелерін діни контексте талқылауға және қайта қарауға болады. Дегенмен, көптеген 
жастар сенім мен заманауи құндылықтар арасындағы теңгерімді табуға тырысады. Олар 
рухани мұралармен байланысты сақтай отырып, жеке адамға құрмет пен жаңа идеяларға 
ашықтықты қолдайтын діндер мен рухани тәжірибелерді іздейді. Технологияның дамуы 
мен жаһандану жастардың діни болмысының қалыптасуына жаңа жағдайлар жасауда. 
Интернет, әлеуметтік желілер мен желілік қауымдастықтар жастарға әртүрлі діни дәстүрлер 
мен көзқарастармен танысуға, тәжірибе алмасуға және диалогты жалғастыруға мүмкіндік 
береді. Бұл толеранттылық пен мәдениетаралық түсіністікке ықпал етеді, сонымен қатар 
дәстүрлі діни тәжірибелердің шатасуына немесе эрозиясына әкелуі мүмкін. 

Өзгерістерге қарамастан, дін жастардың моральдық нұсқауларын қалыптастыруға ықпалын 
тигізуде. Сенім мейірімділік, төзімділік, жауапкершілік, әділеттілік сияқты қасиеттерді дамытуға 
ықпал етеді. Бұл әсіресе діни мәдениет пен дәстүр тығыз байланысты қоғамдарда байқалады. 
Көптеген жастар үшін діни ұйымдар әлеуметтік белсенділік, волонтерлік және қоғамдық 
қызмет көрсету алаңына айналады.

Дегенмен, діни дәстүрлердің заманауи құндылықтармен соқтығысуы кейде жеке адамдар 
ішінде де, қоғамда да қақтығыстарға әкеледі. Мәселелер жеке бас бостандығы, гендерлік 
саясаттағы қайшылықтар, шет елдердегі ЛГБТ қауымдастықтарының құқықтары, сондай-
ақ ғылым мен білім мәселелері бойынша әртүрлі көзқарастарға байланысты туындауы 
мүмкін.  Болашақта діннің жастар өміріндегі рөлі діни институттардың өзгермелі әлемге 
бейімделу қабілетіне, жастармен диалог пен ынтымақтастыққа ашықтығына байланысты 
болады.  Заманауи технологиялар мен жаһандану оң рухани құндылықтарды тарату мен 
конфессияаралық түсіністікті нығайтудың қуатты құралы бола алады.

Еліміздегі жастар теңдік, сөз бостандығы және адам құқығы сияқты заманауи идеяларды 
жоғары бағалайды. Алайда, көптеген жастар бұл құндылықтарды дінге қайшы деп сана-
майды. Керісінше, олар діни ілімдерден этикалық мінез-құлық, өзара көмек пен әлеуметтік 
жауапкершіліктің негізін көруге тырысады. 

Мысалы, қалаларда ізгілік пен мейірімділіктің діни қағидалары жиі шабыттандыратын 
волонтерлік және әлеуметтік бастамаларға қызығушылық артып келеді. 

Діни дәстүрлерді сақтау мен көзқарастар алуандығы мен жеке бас бостандығын құрметтеу 
арасындағы тепе-теңдікті сақтау қажеттігі  мәселе болып қала береді. Қазақстандық жа-
стар мемлекеттік қолдаудың және ақпараттың кең қолжетімділігінің арқасында бірте-бірте 
діни және заманауи құндылықтарды біріктіруді үйренуде, бұл үйлесімді және толерантты 
қоғамның дамуына ықпал етеді.

Түрлі діни бағытты ұстанушылар, конфессиялар, мемлекет өкілдері, қоғам мүшелері 
әділетті тұрғыда әрбір адамдарға тең құқықты болуына, дүниетанымдық көзқарастарына 
шек келтірмеуге, барлық азаматтардың алға қойған мақсаттары ескерілген азаматтық қоғам 
құру болып табылады. 

	 Зайырлы мемлекет қоғамдағы жастардың жарқын болашағы іспеттес. Бұл ұғым 
озық, толерантты, ашық қоғам деген мағынаға ие. Зайырлылық принциптері атқарылу жүйесі 
қоғамдағы басты құндылық. Осы бағытта атқарылған жұмыс  бейбіт қоғам кепілі. 

                                                                                                          Еркебұлан НЕМЕЛБАЕВ, 
                                                                                                                                         теолог.

Әр адамның  жүрек қалауымен таңдаған мамандығы бар. 
Ал менің жүрегім қалаған мамандық – педагог-психолог. Бұл 
жолды мен саналы түрде таңдадым, өйткені мен үшін ең 
қымбат дүние – адам жанының тазалығы мен рухани саулығы. 
Педагог-психолог болу – бұл бала жүрегіне үңіле білу, оның 
ішкі әлемін сезіну және сенім ұялату.

Менің әр күнім балалармен тығыз байланысты. Олар – таза 
жүректі, шынайы эмоциялы, сезімтал жандар. Міндетім – сол 
баланың жан дүниесін түсініп, қиындықтарын бірге жеңуге 
көмектесу. Әр бала ерекше, әрқайсысының арманы мен уай-
ымы бар. Ал мен сол әлемнің есігін ақырын қағып, баланың 
өзіне сенуіне мүмкіндік беремін.

Педагог-психолог – жай кеңес беруші емес, ол – бала мен 
әлем арасындағы көпір. Мен үшін ең үлкен жетістік – баланың 
жүзіне күлкі ұялап, өзіне деген сенімі артқан сәт. Сол кезде мен өз еңбегімнің бағасын 
сезінемін. Бір жылы сөз, бір мейірімді көзқарас, бір сенімге толы әңгіме – баланың 
өмірінде үлкен өзгеріс тудыруы мүмкін.

Бұл мамандық мені шыдамдылыққа, түсіністікке және адамға деген құрметке үйретті. 
Кейде мен баланың қуанышын өз қуанышымдай сезінемін, кейде оның қайғысын бірге 
көтеремін. Себебі нағыз педагог-психолог болу – рухани жауапкершілікті, жан жылуын 
және шынайы мейірімді талап етеді.

Мен өз мамандығымды шексіз сүйемін. Бұл жол  өмірлік бағытымды айқындап, мені 
адам ретінде де өсірді. Педагог-психолог болу – адамдарға сенім сыйлау, үміт отын 
жағу, өмірге жарық тарату.

Ұстаз, мұғалім, педагог, ағартушы. Ұлттың ұлт болып қалыптасып  тұруына бірден 
бір себепкер мұғалімдер. 

   Бұл асыл істің жолында жеке адамды тәрбиелеп, қалыптастыру үшін белгілі мақсатқа 
бағытталған жүйелі тәрбие мен білім беру,тәрбиені, және оқытуды зерттейтін теориялық 
және практикалық ғылымдардың жиыны жатыр.Бір адам ол- тұлға,екі адам ол - қоғам.
Мұғалім болу арқылы қоғамның қалыптасуы мен өзгеруіне және алға жылжуына әсер 
ете аламыз.

   Әр адам өз міндет - мақсатын,  өмірін, қызығушылықтарын таңдай білуі, адамгершілік 
пен гумандықты үйренуі, жақсы мен жаманды анықтауы барлығы мұғалімнің көмегімен 
жүзеге асады. Мұғалім мамандығы барлық мамандықтың анасы.Дәрігер, ақын, ғарышкер, 
ғылым бәрі мұғалімнен білім алған.

Ұлылардан үлгі алып олардың бастағанын жалғау арманым.
   «Біз әуелі елді түзетуді бала оқыту ісін түзетуден бастауымыз керек»- деп Ахмет 

атамыздың айтқан сөзіндей,  осы істі өзіме жақын деп пайымдадым.Күш-жігерімді осы 
асыл іске құймақпын.    Педагог жауапкершілігі жоғары мамандық, осы жолда   тер 
төгуге дайынмын.

Педагог болу – бұл тек мамандық емес, бұл өмірдің өзіндік мәні, 
үлкен жауапкершілік және әр күн сайын қоғамның болашағын 
құруға өз үлесіңді қосу. Мен үшін педагог болу –бұл тек балаларға 
білім беру ғана емес, олардың жүрегіне сенім, үміт және мақсат 
сіңіру.Білім беру саласы – ең қасиетті әрі маңызды сала, өйткені 
біз оқушыларға тек теориялық білімді емес, өмірлік тәжірибені де 
ұсынуымыз керек. Педагог болғандықтан, менің күнделікті міндетім 
– әр баланың қабілетін байқап, оны дамыту, әрбір оқушыға тұлға 
ретінде қарай отырып, олардың жетістіктеріне қуану.

Педагог ретінде мен үшін ең басты нәрсе – оқушылармен 
өзара түсіністік пен сенім орнату. Әр бала – бірегей, әрі оның 
мүмкіндіктері шексіз. Менің жұмысым – осы мүмкіндіктерді ашып, 
оларды дамытуға бағыттау. Педагог ретіндегі еңбек жолым баста-

уыш сыныптан басталды. Бастауыш сынып оқушыларының дүниетанымына әсер ету, 
олардың болашағына оң ықпал ету мен үшін үлкен жауапкершілік. Балаларды өз ісіне 
қызықтырып, әр сабақта жаңа білімге деген құштарлықты ояту –  ең маңызды мақсатым.
Білім беру жолында әрқашан жаңашылдыққа ұмтылу өте маңызды. 

Өз сабақтарымда заманауи технологияларды, интерактивті құралдарды және ойын 
түрінде оқыту әдістерін пайдалану арқылы оқушылардың білімге деген қызығушылығын 
арттырамын.Сондай-ақ,  педагог ретінде жұмысымның тағы бір маңызды аспектісі – 
балаларды жақсы адам болуға тәрбиелеу. Бұл жай ғана оқыту емес, оларды өмірде 
дұрыс таңдау жасауға, өз ісіне жауапкершілікпен қарауға, әділ болуға, қоршаған ортаға 
қамқорлықпен қарауға үйрету. Осылайша,  педагог ретіндегі  міндетімді тек білім беру 
саласында ғана емес, адамгершілік тәрбиесінде де іске асырамын.

Педагог болу – бұл үлкен жауапкершілік, бірақ сонымен қатар бақыт. Біз, 
педагогтар,қоғамның болашағын тәрбиелеп, оның негізін қалап жатырмыз.

ТОҚТАР МЕРУЕРТ

ТІЛЕУБЕКОВ АЛТЫНБЕК

САМАТҚЫЗЫ ГҮЛІМ

ДІН ЖӘНЕ ҚОҒАМ: ЖАСТАРДЫҢ ҚАЗІРГІ 
ЗАМАНҒЫ КӨЗҚАРАСТАРЫ

ЖАҚАНДЫҚ ӨЗГЕРІСТЕР ЖӘНЕ ҚҰНДЫЛЫҚ  ЖАҢҒЫРУЫ

«ZHANSUGUROV COLLEGE» КӘСІБИ ШЕБЕРЛІК БИІГІНДЕ

І.Жансүгіров атындағы Жетісу 
университетінде  «Өзгермелі 
парадигмалар тұсындағы 
құндылықтар: ХХІ ғасырдағы 
тұлға, қоғам және өркениет 
бағдары» атты халықаралық 
ғылыми-тәжірибелік конфе-
ренция өтті. Конференция 
жұмысына қазақстандық 
және шетелдің жоғары оқу 
орындарының ғалымдары мен 
оқытушылары, мемлекет және 
қоғам қайраткерлері, Жетісу 
облысы әкімінің орынбасары 
М.Көлбаев, облыстық мәслихат 
төрайымы Г.Тойлыбаева 
қатысты.           

П лен а р л ы қ  м ә ж і л і с т і  
Басқарма төрағасы – ректор, 
заң ғылымдарының докторы, 
профессор  Ермек Бөрібаев 
ашып аталған конференцияның 
ғ ы л ы м и  ж ә не  қ о ғ а м ды қ 
маңызына тоқталды. 

«ЖаҺандану, цифрланды-
ру және жасанды интеллект 
тұсындағы құндылықтар транс-
формациясын зерттеу аса маңызды. Бүгінгі 
конференцияда құндылықтар талдауға, 
салыстыруға және эмпирикалық тұрғыда 
тексеруге болатын динамикалық құбылыс 
ретінде қарастырылады»-деді Е.Бөрібаев. 

Жетісу университеті ұйымдастырған 
халықаралық ғылыми-тәжірибелік 
конференцияға ҚР Ғылым және жоғары 
білім министрі С.Нұрбек арнайы Алғы 
сөз жолдады. Онда министр конферен-
ция қатысушыларын құттықтай отырып, 
«Құндылықтар жүйесінің трансформа-
циясы, жаҺандандыру мен цифрланды-
ру қоғамның рухани-адамгершілік даму 
бағыттарын айқындау - қазіргі мемлекеттік 
саясаттың басымдықтарының бірі. Бұл 
конференция өзгермелі әлеуметтік, мәдени 
және технологиялық ортада құндылық 
бағдарларын жаңаша пайымдаудың 

өзект іл і г ін  танытатын 
ғылыми диалог алаңы 
ретінде құндылық саяса-
тын жаңаша дамытуға үлес 
қосады деп сенемін»-деді.  

Пленарлық мәжілісте фи-
лософия ғылымдарының 
докторы, Абай атындағы 
Қазақ ұлттық педагогикалық 
университетінің профессор-
зерттеушіcі А.Кулсариева, 
ҚР БҒМ Ғылым комитеті 
Философия, саясаттану 
және дінтану институтының 
бас ғылыми қызметкері, 

философия ғылымдарының докторы, 
профессор Н.Сейтахметова баянда-
ма жасады. Баяндамашылар  қоғамдық 
құндылықтардың үдемелі трансформа-
циясы жағдайында тұлғаның дамуына 
ықпал ететін жаңа бағыттарды айқындау 
мәселесін көтерді. Ресейлік ғалым, фило-
софия ғылымдарының докторы, профессор 
А. Колесников мәдениетаралық философия 
жайында ой қозғады. әл-Фараби атындағы 
Қазақ Ұлттық университетінің ғалымы, 
қауымдастырылған профессор Б. Мейрбаев 
«XXI ғасырдағы құндылықтардың транс-
формациясы: адам философиясы және гу-
манизм негіздері» тақырыбында мазмұнды 
баяндама оқыды. Қ.Қарасаев атындағы 
Бішкек мемлекеттік университетінің профес-
соры Г.Ботоканова заманауи қиындықтар 
мен дәстүрлі мәдениет тұрғысындағы 

ғылыми баяндамасын ұсынды. Философия 
ғалымдары Ә.Құранбек P4C жаһандық 
қозғалысы және қазақстандық зерттте-
улер мен ізденістер,  Н.Байтенова ХХІ 
ғасырдағы жаһандық турбуленттілік 
жағдайында құндылық парадигмаларының 
трансформациясының философиялық 
негіздері, А.Құрманалиева  Тілдік негіздегі 
ұлттық біртұтастық: мультимәдени 
медиакеңістіктің қазақ балаларының тілдік 
машықтарына ықпалы тақырыбында өз 
ойларын ортаға салды.   Қазақстанның 
Құрметті жазушысы, Халықаралық «Алаш» 
әдеби сыйлығының лауреаты, Бүкіләлемдік 
Шыңғысхан Академиясының академигі 

Ә.Әрін маңызды баяндама жасады. Ол: 
Қазақ халқының тарихын зерттеу – ұлттың 
рухани тамырын танудың, мәдени болмы-
сын сақтаудың маңызды 
жолы. Бұл жолда тарихи 
деректерді ғылыми негізде 
талдап, ауызша және жаз-
баша мұраларды салы-
стыра отырып, шынайы 
қорытынды жасау қажет. 
Тарихты бұрмаламай 
жеткізу – өткенге құрмет, 
б о л а ш а қ қ а  а м а н а т . 
Сондықтан әр зерттеуші 
мен әрбір азамат тарихи 
фактілердің дәлдігіне мән 
беріп, идеологиялық не 
субъективті көзқарастардан 
ада ,  әд іл  әр і  ақиқат 

көзқарасты ұстануы тиіс,-деді.
К о нф е р ен ц и я н ы ң  с е к ц и я л ы қ 

мәжілісі «Құндылықтарды зерттеудің 
философиялық негіздері мен әдіснамасы»,  
«Цифрландыру мен жасанды интеллект 
(ЖИ) жағдайындағы тұлға құндылықтары 
сынақ әрі мүмкіндік ретінде», «Қоғам және 
құндылықтар: дәстүр және жаңғыру», 
«Мәдениетаралық коммуникация және 
өркениеттер диалогы», «Әдебиет пен өнер 
құндылықтарды сақтаушы ретінде»,   «ХХІ 
ғасырдың құндылық бағдары аясындағы 
білім мен тәрбие» бағыттары бойынша өтті. 

Халықаралық ғылыми-тәжірибелік кон-
ференция ғалымдар үшін  ХХІ ғасырда 

адамның тұлғалық дамуы, 
қоғамдық институттардың 
тұрақтылығы және өркениеттік 
прогрестің үйлесімді траекто-
рияларын талқылау, сондай-
ақ гуманитарлық, әлеуметтік, 
мәдени және философиялық 
салалардағы ғылыми пікір алмасу 
алаңы болды. 

К о нф е р ен ц и я  с о ң ы н д а 
А.Кулсариева мен Е.Бөрібаевтың 
редакторлығымен жарық көрген 
«Парадигмы ценностных уста-
новок и ценностного сознания 
в казахстанском обществе: 
тренды, динамика, переспекти-
вы» ұжымдық монографияның 
тұсаукесері өтті. 

Еліміздің Тәуелсіздік күніне 
орай ұйымдастырылған шара 
ҚР ҒЖБМ қаржыландыратын 
« Т ә уе л с і з д і к  к е з е ң і н д е г і 
қ а з а қ с т а н д ы қ  қ о ғ а м н ы ң 
құндылық бағдарларының эволю-
циясы және трансформациясы» 
атты бағдарламасын іске асыру 
аясында өтті. 

«WorldSkills Kazakhstan - 2025» чемпи-
онатында Бастауыш сыныптарда оқыту 
құзыреттілгі бойынша  І. Жансүгіров атындағы 
Жетісу университетінің «Zhansugurov college» 
жыл сайын тұрақты  жоғары нәтижеге қол 
жеткізіп келемін.

Елімізде техникалық және кәсіптік білім 
беруді дамыту, еңбек нарығына бәсекеге 
қабілетті мамандар даярлау – мемлекеттік 
маңызы бар басым бағыттардың бірі. Осы 
мақсатта ұйымдастырылатын «WorldSkills 
Kazakhstan» республикалық кәсіби шеберлік 
чемпионаты жас мамандардың кәсіби 
әлеуетін айқындайтын беделді алаң сана-
лады. 

«WorldSkills Kazakhstan 2025» чемпиона-
тында колледж атынан қатысқан білім алушы 
Арайлым Қасыбек «Бастауыш сыныптарда 
оқыту» құзыреттілігі бойынша “Үздік маман” 
медальонын иеленді. Бұл – қатысушының 

кәсіби дайындығы мен педагогикалық 
әлеуетінің жоғары екенін дәлелдейтін маңызды 
жетістік.

Чемпионат барысында қатысушылар 
бастауыш білім беру саласына қатысты 
практикалық тапсырмаларды орындап, 
әдістемелік сауаттылығы мен заманауи 
педагогикалық технологияларды қолдану 
деңгейін көрсетті. Осындай жоғары талап 
қойылған бәсекеде Арайлым Қасымбек өз 
білімін, кәсіби біліктілігін және жауапкершілігін 
толық дәлелдей алды.

Жеңіске жету жолында білім алушыға кәсіби 
қолдау көрсеткен жетекші – Сания Арчабаева. 
Ол шәкіртін байқауға дайындауда әдістемелік 
нақтылық пен талапшылдық танытып, 
нәтижеге бағытталған жүйелі жұмыс жүргізді. 
Ал чемпионат барысында командалық 
жұмысты үйлестіріп, қатысушының сенімді 
өнер көрсетуіне жағдай жасаған Team Leader – 

Арай Жәркенова  жоғары ұйымдастырушылық 
қабілетімен ерекшеленді. Ұстаз, білім алушы 
және team leader арасындағы үйлесімді жұмыс 
нақты нәтиже берді.

Айта кетерлігі, «Zhansugurov college» 
WorldSkills Kazakhstan чемпионатына соңғы 
бес жыл қатарынан тұрақты түрде қатысып 
келеді. Осы уақыт аралығында колледж 
қатысушылары әр жыл сайын жүлделі орын-
дар мен марапаттарға ие болып, оқу орнының 
кәсіби білім беру саласындағы әлеуетін айқын 
көрсетіп отыр.

Колледжде білім беру үдерісі WorldSkills 
стандарттарына сәйкес ұйымдастырылған. 
Материалдық-техникалық базаның 
кезең-кезеңімен жаңартылуы, тәжірибеге 
бағытталған оқыту жүйесі, педагогтердің 
кәсіби біліктілігін арттыруға басымдық берілуі 
– жетістіктің негізгі факторларының бірі.

 «Бастауыш сыныптарда  оқыту» 

Бас редактор: Б. Шаянбаева
Редактор: А.Иебекова
Дизайнер: Б.Таубалды

ҚҰРЫЛТАЙШЫ: І.ЖАНСҮГІРОВ АТЫНДАҒЫ ЖЕТІСУ УНИВЕРСИТЕТІ
МЕКЕНЖАЙЫМЫЗ: 
Талдықорған қаласы, 
Жансүгіров көшесі, 187 а. 
Байланыс телефоны: 11-72

Индекс 64568Газет айына бір рет шығады.
Жарияланған мақала авторларының пікірлері редакция көзқарасын білдірмейді.
«Жетісу университеті» газеті Байланыс және Имидждік саясат орталығында теріліп, беттеледі.

Газет Қазақстан Республикасы Ақпарат және Коммуникация министрлігі, Байланыс, 
ақпараттандыру және бұқаралық ақпарат құралдары саласындағы мемлекеттік бақылау 
комитетінде 2018 жылғы 27 қарашада тіркеліп, № 17378-Г куәлігі берілген.

құзыреттілігі – ерекше жауапкершілікті талап 
ететін бағыт. Себебі бастауыш сынып мұғалімі 
баланың тұлғалық дамуы мен білімге деген 
алғашқы қызығушылығын қалыптастырады. 
Осы бағытта жоғары нәтиже көрсету – 
болашақ педагогтың кәсіби дайындығының 
айқын көрсеткіші.

 «Wor ldSk i l l s  Kazakhstan -  2025» 
чемпионатындағы бұл «Zhansugurov college» 
ұжымының жүйелі еңбегінің, кәсіби бірлігінің 
және сапалы білім беруге бағытталған тұрақты 
жұмысының нәтижесі. Бұл жеңіс оқу орнының 
имиджін нығайтып қана қоймай, алдағы жаңа 
жетістіктерге жол ашады.

                                  Арай  ЖӘРКЕНОВА,
                                  Сания АРЧАБАЕВА
                             “Zhansugurov Сollege” 
                                        оқытушылары.    


